
దేవైః  కృతా శివస్తుతిః

శరదిన్దుకరాతిసున్దరం   గిరిజాధారమనోహరం హరమ్ ।
గిరిరాజకుమారికావరం కలయే శఙ్కరమిన్దుశేఖరమ్  ॥౨౩॥
శరణాగతవజ్రపఞ్జరం   పరమధ్యాత్మరతం పరాత్పరమ్ ।
కరుణారససారసాగరం కలయే శఙ్కరమిన్దుశేఖరమ్  ॥౨౪॥
అమరప్రవరం  మహేశ్వరం రుచిరోరుస్మరహారకన్ధరమ్  ।
త్రిపురాసురమారసంహరం  కలయే శఙ్కరమిన్దుశేఖరమ్  ॥౨౫॥
మనసా వచసాపి కర్మణా శివమస్మత్కులదైవతం  ముదా ।
కలయే పునరేవ సాదరం గిరిజావల్లభమిన్దుశేఖరమ్   ॥౨౬॥
న జనిర్న జరా మృతివ్యథా కథమప్యర్ధశశాఙ్కశేఖరే  ।
స్మృతిమార్గగతే  గతాగతైః  కలయే శఙ్కరమిన్దుశేఖరమ్  ॥౨౭॥
కరుణాకర శఙ్కరేతి వా హర శమ్భో భగవన్ శివేతి వా ।
వృషభేశ్వరకేతనేతి వా కలయే శఙ్కరమిన్దుశేఖరమ్  ॥౨౮॥
త్రిదశాధిప  భూతిభూషణ త్రిపురారే  మురవైరిపూజితానే  ।
కురు మామకతామతిం క్షణం మయి నిత్యం కలయే మహేశ్వరమ్ ॥౨౯॥
కలికాలభయాపహం ముదా గిరిజాకాముకమేకమేకదా ।
కలయే కలయే పునః పునః కలయే కౌతుకహేతుకం శివమ్ ॥ ౩౦॥
శివ ఇత్యనువేలపాదరాత్ అనువారం గిరిజామనోహరమ్ ।
కలయే ఖలు కాలకాల మాం దయయా కేవలయా విలోకయ ॥ ౩౧॥
నవకోమలబిల్వపల్లవైః   కమలైరప్యమలైరనుక్షణమ్   ।
విషమేక్షణమర్చయామ్యహం కలయే శఙ్కరమిన్దుశేఖరమ్  ॥ (అతిరిక్త శ్లోకః )
॥ ఇతి శివరహస్యాన్తర్గతే  దేవైః  కృతా శివస్తుతిః సమ్పూర్ణా సమ్పూర్ణా ॥
-॥ శ్రీశివరహస్యమ్  ।హరాఖ్యః తృతీయాంశః । ఉత్తరార్ధమ్  । అధ్యాయః ౨౫।౨౩-
౩౧ ॥

